
Tawelu storm

Un diwrnod penderfynodd aelodau Cwmni'r Deyrnas fynd am dro bach ar gwch.  Roedd hi'n braf pan ddechreuon nhw, ac mae'n rhaid bod Mab y Person Perffaith wedi blino achos cwympodd e i gysgu. Roedd e'n cysgu'n braf pan ddechreuodd y tywydd newid.  Yn lle hwylio'n hamddenol ar y tonnau tawel dechreuodd y cwch gael ei ysgwyd yn ôl ac ymlaen fel tegan.  Roedd y gwynt yn rhuo a'r tonnau fel mynyddoedd mawr, ond roedd Mab y Person Perffaith yn dal i gysgu drwy’r cwbl! 

Er bod rhai o aelodau Cwmni'r Deyrnas yn bysgotwyr profiadol roedd ofn arnyn nhw, a dechreuon nhw feddwl y bydden nhw i gyd yn boddi. Dal i gysgu roedd Mab y Person Perffaith fodd bynnag!  Penderfynon nhw ei ddeffro.  Y cwbl a wnaeth e oedd sefyll a dweud wrth y gwynt a'r tonnau i fod yn dawel, ac fe wnaethon nhw!  Roedd hi'n braf unwaith eto.

Roedd y storm fawr wedi tawelu jest fel'na!  Waw!  Pwy oedd y person yma roedd hyd yn oed byd natur yn ufuddhau iddo?  Dim ond rhywun oedd wedi creu natur fyddai'n gallu ei rheoli, y Person Perffaith neu ei Fab, wrth gwrs.

Ydych chi'n ei chael hi'n anodd credu hyn?  Peidiwch â phoeni.  Mae'n anodd i bobl amherffaith ddeall popeth am y Person Perffaith. Yr unig ffordd i ddeall yw trwy ffydd, rhywbeth y mae'r Person Perffaith yn fodlon iawn ei rhoi i'r bobl amherffaith, yn rhad ac am ddim.  Dyma'r cyfranddaliadau i Gwmni'r Deyrnas.  A sut mae eu cael?  Dim ond gofyn i'r Person Perffaith amdanyn nhw.

Gweddïwn

Diolch, Iesu, dy fod ti’n dal i dawelu stormydd ym mywydau pobl

